


Presentamos o ciclo DO NORTE AO NOROESTE, xogo 
de palabras inspirado no título orixinal dunha das grandes 
obras do cineasta británico Alfred Hitchcock, Coa mor-
te nos talóns (North by Northwest, 1959), unha auténtica 
road-movie de suspense cun fondo simbólico existencial. 
O concepto de Norte, que marca a produción de NORMAL 
durante este curso 2024/25, enténdese como un termo 
xenérico e amplo que, neste ciclo de cinema, nos permiti-
rá realizar un percorrido cunha visión poliédrica e variada, 
onde poderemos descubrir diversas propostas que nos 
achegan a esta idea. A nosa premisa será pensar o cinema 
non como un medio ou pretexto para reflexionar sobre un 
ou varios temas, senón como unha arte (un texto), isto é, un 
discurso artístico que incorpora unha visión do mundo, pero 
que tamén posúe unha dimensión estética e experiencial 
que nos constrúe como suxeitos e espectadores.

Veremos pois, películas de directores do norte de Europa 
como Déixame entrar, estremecedor filme sueco (Alfred-
son, 2008), filmes que aluden á viaxe cara ao norte como 
concepto ou  subxénero, a “road movie” ou a viaxe “exte-
rior-interior”, como Alicia nas ciudades (Wenders, 1974), An-
tes do amencer (Linklater, 1995), Noite na terra (Jarmusch, 
1991) ou  A vía láctea (Buñuel, 1969), incluindo  o enfoque de 
norte como dimensión de referencia simbólica no par cor-
dura/ tolemia ou punto de referencia vital, en Melancolía 
(Von Trier, 2011) e Estrada perdida (Lynch, 1997). Finalmente, 
tamén pode ser entendido como concepto político-social, 
no que a emigración/inmigración cara ao norte é conside-
rada desde ambas as dúas perspectivas, incluíndo pezas 
tan relevantes como Todos nos chamamos Alí (Fassbinder, 
1974).

A viaxe comeza xa, e esperamos que a percorrades con-
nosco.



26 FEBREIRO
Déixame entrar (Låt den rätte komma in. 
Tomas Alfredson, 2008). Un conto poé-
tico de horror sueco. Oskar, un tímido 
neno de doce  anos, que é acosado no 
colexio polos seus compañeiros, faise 
amigo de Eli, unha misteriosa veciña da 
súa idade, cuxa chegada ao barrio coin-
cide cunha serie de inexplicables mor-
tes. Xenial e turbadora.

5 MARZO
Antes do amencer (Before sunrise. Ri-
chard Linklater, 1995). A relación de 
dous mozos, el facendo unha viaxe por 
Europa, tipo Interrail, e ela de visita por 
Viena, e a evolución da súa relación en 
tres momentos, o presente, nove anos 
despois e o último, outros tantos anos 
noutra viaxe. O melodrama revisitado en 
clave xuvenil e posmoderna. Gañadora 
en Berlín.

12 MARZO
Estrada perdida (Lost highway. David 
Lynch, 1997). Unha das obras mestras de 
David Lynch, en que un músico, empren-
de unha “fuga” (chamada “disociativa” 
ou “psicóxena”) e adquire outra iden-
tidade despois de matar a súa parella, 
nunha viaxe cara ao abismo. Neo- Noir 
persoal, con –coma sempre en Lynch- 
xogos espazo/temporais, psicanálise, e 
unha intelixente análise do xénero negro 
americano en que se apoia.

19 MARZO
Noite na terra (Night on earth. Jim Jar-
musch, 1991). Un dos filmes de culto dun 
dos directores americanos máis impor-
tantes do cinema independente. Cinco 
marabillosas historias independentes, a 
través das cales Jim Jarmusch presenta 
o panorama nocturno de cinco grandes 
cidades (Os Ánxeles, Nova York, París, 
Roma e Helsinqui), cun taxi, e o que nel 
ocorre desde o anoitecer ata o amencer 
dun mesmo día, con protagonismo co-
ral, e a viaxe como fío condutor.

26 MARZO
Alicia nas cidades (Alice in den Städ-
ten. Win Wenders, 1974) Unha das gran-
des obras do primeiro período de Win 
Wenders, de marcado carácter lírico e 
reflexivo, en que un xornalista recibe o 
encargo de atopar unha nena perdida 
en Alemaña, para reunila coa súa nai en 
Ámsterdam. 

2 ABRIL
Todos nos chamamos Alí (Angst essen 
seele auf. Rainer Werner Fassbinder, 
1974): Unha das obras mestras absolu-
tas de Fassbinder, na que un emigrante 
marroquí en Alemaña comeza unha rela-
ción cunha señora madura que traballa 
de limpadora. Esmiuza o racismo e o 
clasismo da sociedade alemá, utilizando 
os resortes do melodrama a contrario, e 
poñendo sobre o tapete todas as mise-
rias do chamado “milagre económico” e 
da (presunta e oficialmente indiscutible) 
desnazificación e democratización da 
sociedade alemá tras a II Guerra Mun-
dial.

 23 ABRIL
Melancolía (Lars Von Trier, 2011): Un dos 
grandes filmes do sempre polémico di-
rector danés, –e enfant terrible dos no-
venta, co seu grupo vangardista “Dogma 
95”– no que a través da voda duns mo-
zos, nos narra unha viaxe psicolóxica e 
política ao futuro do planeta, fortemente 
ancorado na cultura –literaria, pictórica e 
musical– alemá, dunha beleza e profun-
didade abraiantes. Pertence á chamada 
“Triloxía da depresión”, xunto con Anti-
cristo (Antichrist, 2009) e Nymphoma-
niac (2013).

30 ABRIL
A vía Láctea (La Voie lactée. Luis Bu-
ñuel, 1969): Unha das grandes películas 
do último período francés de Buñuel, 
xunto con Belle de Jour (1967). Dous 
peregrinos fan “o Camiño de Santiago”, 
nun percorrido histórico e rigoroso polas 
grandes herexías e escisións do catoli-
cismo, que devén nunha sátira intelixen-
te e con gran sentido do humor –surrea-
lista–, do dogmatismo e a intolerancia 
de todas as relixións.




